
Почитуван претседател Иванов, 
 
Ви се обраќаме, тргнувајќи од уверувањето дека граѓаните на земјите создадени  на просторот на 
некогашна СФРЈ имаат потреба и право да ги дознаат сите факти за воените злосторства и за 
другите масовни прекршувања на човековите права направени во текот на воените судири од 
1990-тите години, како и подоцнежните последици од тие војни. 
 
Пост-југословенските општества  повеќе од деценија откако молкна оружјето, не успеваат да се 
изборат со тешкото наследство од военото минато, најмногу заради тоа што многу факти за 
убиените, присилно исчезнатите, измачуваните, протераните, за луѓето кои страдале на толку 
различни начини, страшни начини, се уште се непознати. Познати се само мал број имиња на 
мртвите, семејствата на повеќе од 13.000 присилно исчезнати и натаму трагаат по своите најмили, 
жртвите немаат системски можности да бараат и да добијат правилни репарации, а недостигот од 
сигурно утврдени факти за страдањата се злоупотребува за политички манипулации, за 
националистичка промоција, за поттикнување на омраза и на нетрпеливост. 
 
Иницијативата за основање на Регионална комисија за утврдување на фактите за воените 
злосторства и за другите тешки повреди на човековите права на подрачјето на некогашната СФРЈ 
(РЕКОМ) е основана со цел фактите за страдањата конечно да бидат утврдени и прифатени од сите 
страни, а нашите општества да престанат да ги одрекуваат и да ги релативизираат злосторствата 
извршувани во нивно име. Ова е поттик јавноста и државите да ја признаат неправдата нанесена 



на жртвите, и конечно да се чуе и гласот на преживеаните и на семејствата на настраданите, да им 
биде овозможено јавно да ги искажат своите страдања, да ги чуеме непосредно, и наместо на 
премолчувањето да им бидат изразени сочувство и солидарност. 
 
Основањето на РЕКОМ го поддржаа бројни здруженија на жртви и на нивни семејства, на воени 
ветерани и на поранешни логораши од сите пост-југословенски земји, верски заедници, етнички 
групи, активисти за човекови права, бројни правници, педагози и историчари, а особено голем 
број  млади. 
 
Со ова писмо сакаме да дадеме гласна и силна поддршка на иницијативата за РЕКОМ, затоа што 
веруваме дека утврдувањето, објавувањето и прифаќањето на фактите на регионално ниво е 
непоходно за сите, за да создадеме основа за да на жртвите да им се врати достоинството, да 
бидат задоволени нивните права, да биде утврдена судбината на присилно исчезнатите и 
стравотиите на заедничкото ни блиско минато никогаш да не се повторат. 
 
Иницијативата за РЕКОМ е најдобра можност конечно да престанеме за минатото да говориме  и 
да мислиме како тоа се уште да трае, односно да се соочиме со него, да почнеме да паметиме и да 
учиме од него, наместо и натаму да го живееме. 
 
Покрај овој општествен, иницијативата за РЕКОМ има потенцијал на свеж и меродавен извор на 
податоци за правосудството, за историјата и за политиката во регионот, а особено за креативно, 
морално и психолошко преиспитување на контекстот од кој потекнуваме и во кој живееме, што е 
капацитет од пресудно влијание за иднината и за прифаќањето на дамнешното минато во име на 
таа нова иднина. Иницијативата за РЕКОМ може да ги направи подобри нашите општества, а пред 
се нас самите. 
 
Ние, за кои војната во Југославија со сите нејзини последици ни е предмет на професионално 
истражување и уметничко видување, повод за размислување и загриженост за судбината на 
сеќавањата и на вистината, во свое име и во името на етиката на работата со која се занимаваме, 
бараме да направите сѐ што е во Ваша моќ оваа иницијатива да заживее и РЕКОМ да започне со 
работа врз основа  на Статутот кој, после неколкугодишни консултации со граѓаните од целиот 
регион, го усвои Собранието на Коалицијата за РЕКОМ. 
 
Со почит, 

